
DETERMINAZZJONI DIRETTORJALI


WARA LI KKUNSIDRA l-Artikolu 10 tad-Digriet Irjali Nru 773 tat-18 ta’ Ġunju 1931, u l-emendi u żidiet sussegwenti, dwar l-approvazzjoni tat-test uniku tal-Liġijiet dwar is-Sigurtà Pubblika (TULPS) u, b’mod partikolari, il-paragrafi 7, 7a, 7b u 7c dwar l-apparati ta’ divertiment mingħajr premji fi flus;

WARA LI KKUNSIDRA l-Artikolu 38 tal-Liġi Nru 388 tat-23 ta’ Diċembru 2000, u l-emendi u żidiet sussegwenti, li tistabbilixxi dispożizzjonijiet għall-ħruġ mill-Amministrazzjoni Awtonoma tal-Monopolji tal-Istat tal-awtorizzazzjoni għall-produzzjoni u l-importazzjoni fl-Italja tal-apparati ta’ divertiment imsemmija fil-paragrafi 6 u 7 tal-Artikolu 110 tat-TULPS imsemmi hawn fuq;

WARA LI KKUNSIDRA d-Digriet Nru 430 tas-26 ta’ Ottubru 2001 tal-President tar-Repubblika, u l-emendi u żidiet sussegwenti, dwar ir-regolament dwar ir-reviżjoni komprensiva tal-ispeċifikazzjonijiet tal-kompetizzjonijiet u tal-operazzjonijiet bi premji, inklużi avvenimenti ta’ lotteriji lokali;

WARA LI KKUNSIDRA l-Artikolu 22(1) tal-Liġi Nru 289 tas-27 ta’ Diċembru 2002, u l-emendi u żidiet sussegwenti, li jimponu reġim ta’ awtorizzazzjoni mill-Ministeru tal-Ekonomija u l-Finanzi - L-Amministrazzjoni Awtonoma tal-Monopolji tal-Istat, abbażi ta’ regoli tekniċi definiti bi qbil mal-Ministeru tal-Intern, fuq il-produzzjoni, l-importazzjoni u l-ġestjoni tal-apparati ta’ divertiment u gost li huma xierqa għal-logħob legali;

WARA LI KKUNSIDRA d-Digriet Interdirettorjali Nru 262 tal-Ministeru tal-Ekonomija u l-Finanzi - L-Amministrazzjoni Awtonoma tal-Monopolji tal-Istat, bi ftehim mal-Ministeru tal-Intern - Id-Dipartiment tas-Sigurtà Pubblika tat-8 ta’ Novembru 2005, ippubblikat fil-Ġurnal Uffiċjali tal-10 ta’ Novembru 2005, kif emendat mid-Digriet Interdirettorjali Nru 107 tal-20 ta’ April 2011, ippubblikat fil-Ġurnal Uffiċjali tal-10 ta’ Mejju 2011, dwar ir-regoli tekniki tal-produzzjoni u l-metodoloġiji tal-verifika teknika tal-apparati ta’ divertiment u gost, kif imsemmija fl-Artikolu 110(7) tat-TULPS;

WARA LI KKUNSIDRA l-Artikolu 23c tad-Digriet Liġi Nru 95 tas-6 ta’ Lulju 2012, ikkonvertit, b’emendi, fil-Liġi Nru 135 tas-7 ta’ Awwissu 2012, u l-emendi u żidiet sussegwenti, li pprevediet, mill-1 ta’ Diċembru 2012, l-inkorporazzjoni tal-Amministrazzjoni Awtonoma tal-Monopolji tal-Istat fl-Aġenzija Doganali, li bidlet isimha għall-Aġenzija Doganali u tal-Monopolji;

WARA LI KKUNSIDRA d-Direttiva (UE) 2015/1535 tad-9 ta’ Settembru 2015 tal-Parlament Ewropew u tal-Kunsill li tistabbilixxi proċedura għall-għoti ta’ informazzjoni fil-qasam tar-regolamenti tekniċi u tar-regoli dwar is-servizzi tas-Soċjetà tal-Informatika;

WARA LI KKUNSIDRA d-Digriet Leġiżlattiv Nru 223 tal-15 ta’ Diċembru 2017 li jimplimenta d-Direttiva (UE) 2015/1535 tad-9 ta’ Settembru 2015;

WARA LI KKUNSIDRA l-Artikolu 27 tad-Digriet Liġi Nru 124 tas-26 ta’ Ottubru 2019, ikkonvertit b’emendi mil-Liġi Nru 157 tas-16 ta’ Diċembru 2019, li stabbilixxa r-Reġistru Uniku tal-Operaturi tal-Logħob;

BILLI skont l-Artikolu 110(7)(b) u (7)(c) tat-TULPS, kif emendat l-aħħar mill-Artikolu 104 tad-Digriet Liġi Nru 104 tal-14 ta’ Awwissu 2020, ikkonvertit b’emendi mil-Liġi Nru 126 tat-13 ta’ Ottubru 2020, b’ordni tad-Direttur tal-Aġenzija Doganali u tal-Monopolji, huma definiti r-regoli tekniċi għall-produzzjoni tal-apparati msemmija fil-paragrafu 7 u dawk relatati mal-kupuni maħruġa mill-apparati msemmija fl-ittra c(a) tal-paragrafu 7 msemmi qabel, li jistgħu jintużaw esklussivament, anki f’forma kumulattiva, għall-akkwist ta’ premji ta’ valur żgħir li bl-ebda mod ma jistgħu jiġu kkonvertiti fi flus jew għal parteċipazzjonijiet ġodda fil-logħob fi ħdan l-istess punt tal-bejgħ;

BILLI fir-rigward tal-apparati msemmija fl-Artikolu 110(7)(a) u (c) tat-TULPS, is-sistema tal-awtorizzazzjoni msemmija fl-Artikolu 38 tal-Liġi Nru 388 tat-23 ta’ Diċembru 2000 imsemmi qabel diġà qed jiġi applikat u jinsabu fis-seħħ ir-regoli tekniċi tal-produzzjoni msemmija fid-Digriet Interdirettorjali tat-8 ta’ Novembru 2005 imsemmi qabel;

B’KUNSIDERAZZJONI tal-opportunità tal-proċediment b’dan id-digriet għar-rikonoxximent tad-diversi tipi ta’ apparati attribwibbli għall-kategoriji msemmija fl-Artikolu 110(7) tat-TULPS, fid-dawl ukoll tal-iżvilupp teknoloġiku u ta’ forom ġodda ta’ logħob li nxterdu, kif ukoll biex l-ispeċifikazzjonijiet jiġu armonizatti mal-karatteristiċi u l-funzjonalitajiet tal-apparati;

B’KUNSIDERAZZJONI tal-eżitu tal-obbligi ta’ informazzjoni fil-qasam tal-istandards u r-regoli dwar is-servizzi tal-informazzjoni imwettqa skont id-Direttiva 98/34/KE imwettqa bil-proċedura Nru ……./I ta’ ….;


ID-DIRETTUR ĠENERALI JORDNA


KAPITOLU 1
(DISPOŻIZZJONIJIET ĠENERALI)

ARTIKOLU 1
(OBJETTIVI)

1. Id-dispożizzjonijiet ta’ din id-dispożizzjoni jikkostitwixxu regoli tekniki għall-produzzjoni, l-importazzjoni u l-verifika tal-apparati, inklużi l-apparati b’aktar minn post wieħed, tad-divertiment imsemmija fl-Artikolu 110(7) tat-TULPS.


ARTIKOLU 2
(NOMENKLATUR)

1. Għall-iskopijiet uniċi ta’ din id-dispożizzjoni, japplikaw id-definizzjonijiet li ġejjin:
a) abbiltà: il-kapaċità fiżika, mentali u strateġika li biha l-ġokatur jadatta l-azzjonijiet tiegħu għall-avvenimenti tal-logħba proposti mill-apparat minn ħin għal ħin, sabiex jikseb l-aktar riżultat favorevoli mill-logħba;
b) ADM: l-Aġenzija Doganali u tal-Monopolji;
c) apparat: apparat jew tagħmir ta’ divertiment kif imsemmi fl-Artikolu 110(7) tat-TULPS, bil-komponenti meħtieġa għall-funzjonament korrett tiegħu biss, inklużi l-komponenti sensittivi; 
d) apparat 7(a): l-apparat, li jappartjeni għall-kategorija msemmija fl-Artikolu 110(7)(a) tat-TULPS, tat-tip elettromekkaniku, mingħajr moniter, li permezz tiegħu il-ġokatur jesprimi l-abbiltà fiżika, mentali jew strateġika tiegħu, li jista’ jiġi attivat biss billi jiddaħħlu muniti tal-metall, ta’ valur totali ta’ mhux aktar minn EUR 1 għal kull logħba, li jiddistribwixxi, direttament jew eżatt wara li tispiċċa l-logħba, il-premju, li jkun jikkonsisti f’affarijiet żgħar, li ma jistgħux jiġu kkonvertiti fi flus jew jiġu mibdula ma’ premji ta’ tipi differenti, li l-valur tagħhom ma jaqbiżx l-ammont li huwa għoxrin darba l-valur tal-logħba;
e) apparat 7(c): l-apparat, li jappartjeni għall-kategorija msemmija fl-Artikolu 110(7)(c) tat-TULPS, li huwa bbażat esklussivament fuq l-abbiltà fiżika, mentali jew strateġika, li ma jiddistribwixxix premji, fejn it-tul tal-logħba jista’ jvarja skont l-abbiltà tal-ġokatur, u li l-prezz ta’ logħba waħda jista’ jkun bejn EUR 0.50 u 5.00; 
f) apparat 7(c)(a): l-apparat, li jappartjeni għall-kategorija msemmija fl-Artikolu 110(7)(c)(a) tat-TULPS, mekkaniku jew elettromekkaniku li huwa differenti mill-apparati msemmija fl-Artikolu 110(7)(a) u (c) tat-TULPS, li jista’ jiġi attivat b’munita, token jew strumenti elettroniċi ta’ pagament oħra u li jista’ jiddistribwixxi kupuni direttament, matul jew eżatt wara li tispiċċa l-logħba;
g) apparat 7(c)(b): l-apparat, li jappartjeni għall-kategorija msemmija fl-Artikolu 110(7)(c)(b) tat-TULPS, mekkaniku jew elettromekkaniku, li fuqu l-aċċess għal-logħba huwa rregolat mingħajr l-introduzzjoni ta’ flus iżda bl-użu maż-żmien jew bi skop;
h) apparat ibridu:
1. apparat elettromekkaniku: l-apparat 7(c)(a) jew l-apparat 7(c)(b), mgħammar b’komponenti elettroniċi flimkien ma’ oħrajn mekkaniċi, li l-azzjoni tagħhom, matul il-logħob, tista’ tinfluwenza l-logħba mingħajr, iżda, ma tinfluwenza l-eżitu sa grad deċiżiv, iżda li madankollu jiżgura fi kwalunkwe każ li l-logħba ma tkunx sempliċiment tax-xorti u li l-abbiltà tal-ġokatur tibqa’ dominanti;
2. apparat mekkaniku: l-apparat 7(c)(a) jew l-apparat 7(c)(b), li, għalkemm għandu komponenti elettriċi, ma għandu l-ebda tip ta’ komponent elettroniku u li jippermeti li l-logħob ikun ibbażat esklussivament fuq l-abbiltà tal-ġokatur;
3. apparat mobbli: l-apparat 7(c)(a), anki dak mgħammar b’komponenti elettroniċi, li jipproduċi movimenti tal-apparat stess u li l-użu tiegħu jista’ jkun maħsub biss għal persuni taħt l-età u li l-piż tal-ġisem tagħhom ma jaqbiżx il-limiti stabbiliti minn qabel mill-produttur;
4. biljard: l-apparat 7(c)(a) jew l-apparat 7(c)(b), li jikkonsisti f’mejda rettangolari, fuq saqajn jew tagħmir ta’ sostenn simili, imdawwar bi truf, bi jew mingħajr toqob, li jippermetti logħob, ibbażati esklussivament fuq l-abbiltà tal-ġokatur, permezz tal-moviment ta’ blalen li jirriżulta mill-użu ta’ stikek xierqa jew tal-idejn;
5. simulatur kbir: l-apparat 7(c) jew l-apparat 7(c)(b), b’ambjenti tal-logħob fiżiċi u tagħmir li, abbażi ta’ ċertifikat apposta maħruġ mill-korp ta’ ċertifikazzjoni, jirriżultaw alternattivament:
i. f’simulazzjoni multipla, minbarra l-awdjo u l-vidjo, ta’ avvenimenti sensorji ta’ esperjenza reali, li tiġi pperċepita mill-ġokatur bħallikieku dan kien fiżikament preżenti fl-esperjenza reali li qed tiġi simulata;
ii. fit-twettiq ta’ attivitajiet fiżiċi permezz tat-tagħmir neċessarju biex il-ġokatur ikun jista’ jħaddem, jikkontrolla u/jew jinteraġixxi mal-apparat jew mal-logħba;
6. tagħmir li jirriproduċi l-awdjo u/jew il-vidjo: l-apparat 7(c)(a) jew l-apparat 7(c)(b) li huwa xieraq jew iddedikat esklussivament biex jirriproduċi kwalunkwe fajl tal-awdjo u/jew tal-vidjo għal skopijiet ta’ divertiment;
7. magni tal-qbid: l-apparat 7(c)(a), mgħammar b’elementi mekkaniċi li jiċċaqalqu u li jiġu attivati b’mod awtomatiku, iddisinjati, bħala l-objettiv tal-logħba, biex jippermetu t-twaqqigħ f’reċipjenti apposta ta’ oġġetti għajr flus;
i) apparat b’aktar minn post wieħed: kwalunkwe apparat li jista’ jintlagħab minn aktar minn ġokatur wieħed fl-istess ħin, anki b’interazzjoni bejniethom, li jikkonsisti f’sett ta’ apparati, li kull wieħed ikun mgħammar bir-rekwiżiti previsti mir-regoli tekniċi msemmija f’din id-dispożizzjoni, li huma interkonnessi ma’ xulxin b’mod fiżiku u strett; 
j) kodiċi ta’ identifikazzjoni: il-kodiċi alfanumeriku assenjat lil kull apparat, prodott wara d-dħul fis-seħħ ta’ din id-dispożizzjoni, biex ikun jista’ jiġi identifikat b’mod uniku; 
k) kodiċi eżegwibbli tal-programm tal-logħba: it-traduzzjoni tal-kodiċi sors tal-programm tal-logħba, f’lingwa tal-kompjuter (binarju) u f’format xieraq biex dan ikun jista’ jiġi eżegwit;
l) kodiċi sors tal-programm tal-logħba: is-sett ta’ struzzjonijiet, espressi f’lingwa tal-programmar, li hemm fl-algoritmu li jwettaq il-programm tal-logħba;
m) komponenti sensittivi: il-komponenti tal-apparat li jiddeterminaw il-karatteristiċi speċifiċi tiegħu, anki dawk tal-funzjonament;
n) komponenti mhux sensittivi: il-komponenti tal-apparat li ma jaqgħux taħt id-definizzjoni ta’ komponenti sensittivi;
o) tagħmir bir-rombli: is-sett, li jinsab fl-apparat u li jidher minn barra l-apparat, ta’ rombli fiżiċi li juru simboli diversi f’sekwenza stabbilita minn qabel, li jiġu mħaddma minn makkinarju pass pass jew makkinarju li huwa kapaċi jaqsam it-tidwir tagħhom f’aktar passi, kif ukoll tagħmir fotoottiku li huwa kapaċi jidentifika l-pożizzjoni tal-waqfien tagħhom; 
p) inabbiltà ta’ modifikazzjoni: in-nuqqas ta’ possibbiltà ta’ modifikazzjoni jew alterazzjoni tal-karatteristiċi tekniċi, tal-modalità tat-tħaddim u tad-distribuzzjoni tal-premji tal-apparat;
q) importatur: l-individwu, irreġistrat fir-Reġistru Uniku tal-Operaturi tal-Logħob pubbliku msemmi fl-Artikolu 27 tad-Digriet Liġi Nru 124 tas-26 ta’ Ottubru 2019, ikkonvertit mil-Liġi Nru 157 tas-16 ta’ Diċembru 2019, li jqiegħed f’ċirkolazzjoni libera fit-territorju tal-Italja, biex jiġu teknikament spezzjonati jew installati, apparati lesti bil-partijiet kollha tagħhom u prodotti barra mit-territorju tal-Komunità;
r) tbagħbis: kwalunkwe modifikazzjoni jew alterazzjoni tal-karatteristiċi tekniċi, tal-modalità tat-tħaddim u tad-distribuzzjoni tal-premji tal-apparat jew tal-mekkaniżmu tad-distribuzzjoni ta’ kupuni li jista’ jkun preżenti fl-apparat;
s) manutenzjoni straordinarja: interventi għajr tiswija u manutenzjoni normali, li huma neċessarji biex jiġu rrestawrati l-karatteristiċi tekniċi, il-modalità tat-tħaddim jew dik tad-distribuzzjoni tal-premji tal-apparat, inklużi aġġornamenti possibbli tal-memorji elettroniċi;
t) valur baxx: ħlief kif previst għall-apparat 7(a), il-valur, li ma jaqbiżx EUR 20, tal-oġġett żgħir;
u) OdV: korp taċ-ċertifikazzjoni approvat mill-ADM, li l-lista tiegħu hija disponibbli għall-pubbliku fuq is-sit web tal-ADM fl-indirizz www.adm.gov.it;
v) oġġett ta’ valur baxx: l-oġġett żgħir, li mhuwiex flus, li bl-ebda mod ma jista’ jiġi kkonvertit fi flus jew f’titoli jew strumenti li jagħtu intitolament għal logħob ġdid, u lanqas ma jista’ jiġi skambjat ma’ oġġetti ta’ natura differenti;
w) logħba: is-sett ta’ fażijiet tal-logħob, offrut mill-apparat, li jkun hemm bejn il-mument li fih il-ġokatur, bl-azzjoni tiegħu, jibda l-logħba sal-mument li fih tispiċċa l-logħba, anki bil-kisba ta’ riżultat;
x) premju: oġġetti ta’ valur baxx jiġifieri kupuni li jistgħu jintużaw biss, anki b’mod kumulattiv, għall-akkwist ta’ oġġetti ta’ valur baxx li bl-ebda mod ma jistgħu jiġu kkonvertiti fi flus jew f’parteċipazzjonijiet ġodda f’logħob ġewwa l-istess punt tal-bejgħ;
y) produttur: l-individwu, irreġistrat fir-Reġistru Uniku tal-Operaturi tal-Logħob pubbliku msemmi fl-Artikolu 27 tad-Digriet Liġi Nru 124 tas-26 ta’ Ottubru 2019, ikkonvertit mil-Liġi Nru 157 tas-16 ta’ Diċembru 2019, li jimmanifattura apparat fit-territorju tal-Komunità u li għandu l-ħsieb li jqiegħdu fis-suq Taljan;
z) rombli virtwali: ir-rappreżentazzjoni simulattiva ta’ apparat ta’ rombli u l-funzjonament tiegħu, peremzz ta’ vidjo jew ta’ tagħmir tal-LED jew ottiku;
aa) skeda tal-logħob: il-komponenti tal-hardware u tas-software kollha, inklużi l-memorji u l-interfaċċji tal-komunikazzjoni, meħtieġa għall-funzjonament tal-programm tal-logħba; 
ab) kupun: il-mezz, anki tal-karti, maħruġ direttament mill-apparat, li jkollu punteġġ unitarju, validu esklussivament ġewwa l-post jew l-istabbiliment fejn huwa installat l-apparat, li huwa xieraq, anki permezz tal-akkumulazzjoni ta’ bosta mezzi identiċi, għall-ġbir ta’ oġġetti ta’ valur żgħir;
ac) TULPS: id-Digriet Irjali Nru 773 tat-18 ta’ Ġunju 1931, u emendi sussegwenti, li japprova t-test uniku tal-liġijiet dwar is-sigurtà pubblika.

KAPITOLU 2
(REGOLI TEKNIĊI TAL-PRODUZZJONI)

ARTIKOLU 3
(REKWIŻITI MINIMI TAL-APPARATI TAL-PARAGRAFU 7)

1. L-apparati msemmija f’din id-dispożizzjoni, prodotti wara d-dħul fis-seħħ tagħha:
a) għandu jkollhom kodiċi ta’ identifikazzjoni distintiv;
b) għandu jkollhom skeda ta’ spjegazzjoni kif imsemmi fl-Artikolu 8;
c) ma jistgħux jirriproduċu l-logħob tal-poker jew, bi kwalunkwe mod, anki parzjalment, ir-regoli fundamentali tagħha, kif ukoll il-logħob kollu li, permezz ta’ modi simili għal dawk permessi mill-apparati bi premji ta’ flus irregolati mill-Artikolu 110(6) tat-TULPS, jistgħu jwasslu għall-istess aspettattiva ta’ rebħ;
d) ma jistgħux jirriproduċu logħob bħar-roulette, ventuno, sette e mezzo, dadi fi kwalunkwe forma, black jack, chemin de fer, baccarat, u logħob tal-azzard ieħor kif imsemmi fl-Artikolu 110(5) tat-TULPS jew, bi kwalunwke mod, jirriproduċu r-regoli fundamentali tagħhom;
e) fejn possibbli, għandhom jiġu kklassifikati skont is-sistema ta’ klassifikazzjoni tal-Pan European Game Information (PEGI) jew sistema ekwivalenti għall-pajjiżi li jadottaw metodu ta’ klassifikazzjoni differenti;
f) m’għandhomx jippermettu, ħlief kif previst f’din id-dispożizzjoni, il-konnessjoni ma’ networks tat-telekomunikazzjoni, inkluż l-Internet, permezz ta’ kwalunkwe tip ta’ konnessjoni;
g) fi kwalunkwe każ għandhom ikunu ħielsa minn apparat ta’ rombli jew rombli virtwali;
h) m’għandhomx jippermettu li l-punteġġi li potenzjalment jintrebħu jiġu kkonvertiti fi flus, u lanqas li jintużaw f’parteċipazzjonijiet ġodda fil-logħba jew li jinbidlu f’benefiċċji oħra għall-ġokatur;
i) m’għandhomx jippermettu l-użu tal-ammont meħtieġ għall-attivazzjoni tal-apparat fi frazzjonijiet ta’ valur differenti biex jinbdew fażijiet intermedji tal-logħba;
j) m’għandhomx jippermettu, ħlief fil-każijiet previsti fl-Artikolu 5(2)(d), ir-risettjar tal-klassifiki u/jew tar-rekords miksuba;
k) m’għandhomx jippermettu il-viżwalizzazzjoni tal-punteġġi miksuba f’ordni kronoloġika;
l) m’għandhomx jippermettu, ħlief fil-każijiet fejn huwa meħtieġ għall-attivazzjoni, l-użu ta’ muniti ta’ użu kurrenti, tokens jew strumenti elettroniċi oħra ta’ pagament matul id-diversi fażijiet tal-logħba jew fi kwalunkwe każ matul il-logħba;
m) m’għandhomx jippermettu l-viżibbiltà ta’ muniti jew oġġetti oħra li jwasslu għal aspettattiva ta’ rebħ għall-ġokatur;
n) għandu jkollhom tagħmir u/jew mekkaniżmi li jagħmlu impossibbli li jiġu mmodifikati, b’tali mod li ma jikkonformax jew fi kwalunkwe każ huwa differenti minn dak previst fl-iskeda ta’ spjegazzjoni msemmija fl-Artikolu 8, tal-komponenti li jiddeterminaw il-funzjonament, il-modalità tal-logħob jew ir-riżultat tal-logħba; dan it-tagħmir għandu jipprevedi l-imblukkar tal-funzjonament f’każ ta’ tbagħbis jew, alternattivament, l-użu ta’ tagħmir u/jew mekkaniżmi li jimpedixxu l-aċċess għall-komponenti u li jindikaw it-tbagħbis, anki jekk ikun sar biss tentattiv;
o) m’għandhomx juru stampi jew kontenut li jmorru kontra l-ordni pubblika;
p) m’għandhomx jiksru d-dispożizzjonijiet tal-leġiżlazzjoni attwali dwar id-drittijiet tal-awtur, il-marki kummerċjali u l-privattivi;
q) m’għandhomx jirriproduċu grafiċi u modalitajiet tipiċi tar-regolamenti tal-logħob fdati b’konċessjonijiet tal-ADM;
r) m’għandhomx ikunu jistgħu jintużaw għal avvenimenti bi premji rregolati mir-regolament imsemmi fid-Digriet tal-President tar-Repubblika Nru 430 tas-26 ta’ Ottubru 2001.

ARTIKOLU 4
(REKWIŻITI ULTERJURI GĦALL-APPARAT 7(A))

1. L-apparat 7(a), minbarra li għandu jikkonforma mar-rekwiżiti previsti fl-Artikolu 3, huwa obbligat li jikkonforma wkoll mar-rekwiżiti li ġejjin:
a) il-prezz ta’ logħba waħda m’għandux jaqbeż EUR 1.00;
b) għandu jkollu tagħmir periferali maħsub esklussivament għall-pagament tal-logħba;
c) għandu jiġi attivat esklussivament bid-dħul ta’ munita tal-metall ta’ użu kurrenti;
d) għandu jkun fih tagħmir mekkaniku u/jew komponenti elettroniċi li huma indispensabbli għall-attivazzjoni u l-eżekuzzjoni tal-logħba;
e) għandu joffri logħob li fihom jew permezz tagħhom il-ġokatur juri l-abbiltà tiegħu u m’għandux jippermetti rebħ purament aleatorju;
f) għandu jkollu t-tagħmir neċessarju biex il-ġokatur ikun jista’ jħaddem, jikkontrolla u/jew jinteraġixxi mal-apparat jew mal-logħba;
g) għandu jkollu kontrolli jew mekkaniżmi magħmula disponibbli għall-ġokatur biex jinfluwenza, permezz ta’ testijiet tal-abbiltà, l-andament tal-logħba, il-punteġġ tagħha u l-provvista tal-oġġetti ta’ valur żgħir li hemm ġewwa l-apparat;
h) m’għandux ikollu moniter iżda jista’ jkun mgħammar b’tagħmir tal-viżwalizzazzjoni mhux interattiv li jista’ jintuża biex jiffaċilita l-logħba jew juri r-regoli;
i) m’għandux jippermetti l-provvista ta’ premji differenti minn oġġetti ta’ valur żgħir jew rebħ ta’ kwalunkwe natura oħra;
j) m’għandux ikun mgħammar bi kwalunkwe mekkaniżmu għad-distribuzzjoni tal-kupuni;
k) għandu jkollu ġo fih oġġetti ta’ valur żgħir, imqiegħda b’tali mod li jkunu viżibbli għall-ġokatur, li jiġu pprovduti direttament mill-apparat immedjatament wara t-tmiem b’suċċess tal-logħba;


ARTIKOLU 5
(REKWIŻITI ULTERJURI GĦALL-APPARAT 7(C))

1. L-apparat 7(c), minbarra li għandu jikkonforma mar-rekwiżiti previsti fl-Artikolu 3, huwa obbligat li jikkonforma wkoll mar-rekwiżiti li ġejjin:
a) il-prezz ta’ logħba waħda għandu jkun bejn EUR 0.50 u 5.00;
b) għandu jkollu mill-inqas tagħmir periferali wieħed maħsub esklussivament għall-pagament tal-logħba permezz ta’ wieħed mill-istrumenti permessi msemmija fl-ittra li ġejja;
c) għandu jiġi attivat esklussivament bid-dħul ta’ munita tal-metall ta’ użu kurrenti, bid-dħul ta’ tokens jew bl-użu ta’ strumenti elettroniċi tal-pagament bħal kards imħallsa minn qabel, mhux tal-bank u li ma jistgħux jiġu abbinati ma’ kwalunwke ċirkwit tal-pagament, iżda li huma maħsuba esklussivament għal-logħob;
d) għandu jkollu skeda tal-logħob;
e) għandu jkollu displej jew moniter;
f) m’għandux ikun mgħammar bi kwalunkwe mekkaniżmu għad-distribuzzjoni tal-kupuni;
g) m’għandux jippermetti l-provvista ta’ premji jew rebħ ta’ kwalunkwe natura oħra;
h) għandu jippermetti biss logħob ibbażat esklussivament fuq l-abbiltà tal-ġokatur;
i) għandu jkollu t-tagħmir neċessarju biex il-ġokatur ikun jista’ jħaddem, jikkontrolla u/jew jinteraġixxi mal-apparat jew mal-logħba;
j) ħlief għall-kontrolli disponibbli għall-ġokatur, m’għandux ikollu mekkaniżmi, ta’ kwalunkwe tip, li jistgħu jinfluwenzaw bi kwalunkwe mod, anki indirett, l-andament tal-logħba u l-punteġġ tagħha;
2. L-apparat 7(c), minbarra li għandu jikkonforma mar-rekwiżiti previsti fl-Artikolu 3, jista’ jkollu wkoll il-karatteristiċi li ġejjin:
a) ikun magħmul minn apparat b’aktar minn post wieħed;
b) ikun jippermetti tul differenti tal-logħba abbażi biss tal-abbiltà tal-ġokatur;
c) ikun jippermetti l-aġġornament, anki mill-bogħod, tal-memorji elettroniċi permezz ta’ mekkaniżmi predefiniti mill-produttur, deskritti fid-dettall fid-dokumentazzjoni teknika msemmija fl-Artikolu 8 u vverifikati mill-korp taċ-ċertifikazzjoni;
d) ikun jippermetti l-konnessjoni ma’ networks għal operazzjonijiet ta’ monitoraġġ u kontroll, kif ukoll, fil-kuntest tat-twettiq ta’ operazzjonijiet tal-logħob, għall-iffurmar ta’ klassifiki u għat-twettiq ta’ logħob simultanju mill-bogħod, inklużi l-operazzjonijiet relatati; kwalunkwe konnessjoni possibbli ma’ networks għandha tiggarantixxi l-identifikazzjoni mingħajr ambigwità ta’ apparati individwali u għandha tippermetti t-twettiq ta’ awtentikazzjoni reċiproka u ċċifrata bejn l-apparati u s-server ċentrali, filwaqt li tiggarantixxi l-integrità u l-kunfidenzjalità tad-data trażmessa; is-server ċentrali għandu jkun jinsab f’wieħed mill-pajjiżi tal-Unjoni Ewropea u għandu jkun permess l-aċċess għalih għal finijiet ta’ kontroll;

ARTIKOLU 6
(REKWIŻITI ULTERJURI GĦALL-APPARAT 7(C)(A))

1. L-apparat 7(c)(a), minbarra li għandu jikkonforma mar-rekwiżiti previsti fl-Artikolu 3, għandu jikkonforma wkoll mar-rekwiżiti li ġejjin:
a) il-prezz ta’ logħba waħda għandu jkun bejn EUR 0.50 u 5.00;
b) għandu jkollu mill-inqas tagħmir periferali wieħed maħsub esklussivament għall-pagament tal-logħba permezz ta’ wieħed mill-istrumenti permessi msemmija fl-ittra li ġejja;
c) għandu jiġi attivat esklussivament bid-dħul ta’ munita tal-metall ta’ użu kurrenti, bid-dħul ta’ tokens jew bl-użu ta’ strumenti elettroniċi tal-pagament bħal kards imħallsa minn qabel, mhux tal-bank u li ma jistgħux jiġu abbinati ma’ kwalunwke ċirkwit tal-pagament, iżda li huma maħsuba esklussivament għal-logħob;
d) m’għandux jippermetti l-provvista ta’ premji għajr kupuni jew rebħ ta’ kwalunkwe natura oħra;
e) m’għandux jippermetti bl-ebda mod l-attivazzjoni jew il-bidu tal-logħba bl-użu ta’ kupuni maħruġa preċedentement;
2. L-apparat 7(c)(a), minbarra li għandu jikkonforma mar-rekwiżiti previsti fl-Artikolu 3, jista’ jkollu wkoll il-karatteristiċi li ġejjin:
a) ikun mgħammar b’mekkaniżmu għad-distribuzzjoni tal-kupuni;
b) ikun mgħammar bi skeda tal-logħob;
c) ikun mgħammar b’displej jew moniter;
d) ikun magħmul minn apparat b’aktar minn post wieħed;
e) ikun mgħammar b’tagħmir periferali li jintuża biss biex il-ġokatur ikun jista’ jħaddem, jikkontrolla u/jew jinteraġixxi mal-apparat jew mal-logħba;
f) ikun mgħammar b’komponenti elettroniċi jew tagħmir mekkaniku ieħor, għall-eżekuzzjoni tal-logħba;
g) ikun mgħammar b’mekkaniżmu li jista’ jirriproduċi fajls tal-awdjo u/jew tal-vidjo;
h) ikun jippermetti l-aġġornament, anki mill-bogħod, tal-memorji elettroniċi permezz ta’ mekkaniżmi predefiniti mill-produttur, deskritti fid-dettall fid-dokumentazzjoni teknika msemmija fl-Artikolu 8 u vverifikati mill-korp taċ-ċertifikazzjoni.

ARTIKOLU 7
(REKWIŻITI ULTERJURI GĦALL-APPARAT 7(C)(B))

1. L-apparat 7(c)(b), minbarra li għandu jikkonforma mar-rekwiżiti previsti fl-Artikolu 3, għandu jikkonforma b’mod obbligatorju wkoll mar-rekwiżiti li ġejjin:
a) m’għandux ikollu kwalunkwe tagħmir periferali maħsub għall-pagament tal-logħob u m’għandux jippermetti d-dħul ta’ flus jew tokens jew l-użu ta’ strumenti ta’ pagament oħra;
b) m’għandux ikun mgħammar bi kwalunkwe mekkaniżmu għad-distribuzzjoni tal-kupuni;
c) m’għandux jippermetti l-provvista ta’ premji jew rebħ ta’ natura oħra.
2. L-apparat 7(c)(b), minbarra li għandu jikkonforma mar-rekwiżiti previsti fl-Artikolu 3, jista’ jkollu wkoll il-karatteristiċi li ġejjin:
a) ikun mgħammar bi skeda tal-logħob;
b) ikun mgħammar b’displej jew moniter;
c) ikun magħmul minn apparat b’aktar minn post wieħed;
d) ikun mgħammar b’tagħmir periferali li jintuża biss biex il-ġokatur ikun jista’ jħaddem, jikkontrolla u/jew jinteraġixxi mal-apparat jew mal-logħba;
e) ikun mgħammar b’komponenti elettroniċi jew tagħmir mekkaniku ieħor, għall-eżekuzzjoni tal-logħba;
f) ikun mgħammar b’mekkaniżmu li jista’ jirriproduċi fajls tal-awdjo u/jew tal-vidjo;
g) ikun jippermetti l-aġġornament, anki mill-bogħod, tal-memorji elettroniċi permezz ta’ mekkaniżmi predefiniti mill-produttur, deskritti fid-dettall fid-dokumentazzjoni teknika msemmija fl-Artikolu 8 u vverifikati mill-korp taċ-ċertifikazzjoni.

ARTIKOLU 8
(SKEDA TA’ SPJEGAZZJONI U DOKUMENTAZZJONI TEKNIKA)

1. Għal kull mudell ta’ apparat, il-produtturi jew l-importaturi għandhom iħejju l-iskeda ta’ spjegazzjoni, miktuba bit-Taljan, kemm f’format stampat kif ukoll f’format diġitali li ma jistax jitħassar, li l-kontenut minimu tagħha huwa dan li ġej:
a) l-isem kummerċjali tal-mudell tal-apparat u dak tal-logħba jew tal-logħob li jistgħu jintlagħbu fuq l-apparat;
b) id-data ta’ identifikazzjoni tal-produttur jew tal-importatur tal-apparat bl-informazzjoni assenjata mill-ADM, fil-mument tar-reġistrazzjoni fir-Reġistru Uniku tal-Operaturi tal-Logħob pubbliku msemmi fl-Artikolu 27 tad-Digriet Liġi Nru 124 tas-26 ta’ Ottubru 2019, ikkonvertit mil-Liġi Nru 157 tas-16 ta’ Diċembru 2019;
c) id-data ta’ identifikazzjoni tal-produttur jew tal-importatur tal-iskeda tal-logħob, meta preżenti, bl-informazzjoni assenjata mill-ADM, fil-mument tar-reġistrazzjoni fir-Reġistur Uniku tal-Operaturi tal-Logħob pubbliku msemmi fl-Artikolu 27 tad-Digriet Liġi Nru 124 tas-26 ta’ Ottubru 2019, ikkonvertit mil-Liġi Nru 157 tas-16 ta’ Diċembru 2019;
d) id-dettalji taċ-ċertifikazzjoni tal-konformità mar-rekwiżiti tal-adegwatezza għal-logħob legali tal-mudell tal-apparat soġġett għall-verifika teknika; 
e) id-deskrizzjoni, akkumpanjata minn stampi bil-kulur, tal-karatteristiċi esterni tal-apparat;
f) id-deskrizzjoni, akkumpanjata minn stampi bil-kulur, tal-karatteristiċi tekniċi kollha tal-apparat, il-modalitajiet tat-tħaddim relatati, ir-regoli tal-logħob u l-fażijiet individwali tagħhom, inkluż il-prezz tal-logħba, kif ukoll il-modalitajiet tad-distribuzzjoni possibbli tal-premji; fir-rigward tal-apparat b’aktar minn post wieħed, għandhom jiġu indikati wkoll l-modalitajiet tal-interazzjoni bejn il-ġokaturi, inklużi l-konnessjonijiet possibbli li jistgħu jkunu neċessarji għall-għan tal-logħba;
g) id-deskrizzjoni tal-parametri konfigurabbli kollha fil-livell tal-hardware u s-software, jekk hemm;
h) id-deskrizzjoni teknika tal-apparati u l-mekkaniżmi msemmija fl-Artikolu 3(1)(n);
i) id-dijagramma tal-wajers tal-apparat u tat-tagħmir periferali tal-logħob tiegħu, jekk preżenti, inklużi t-tagħmir u l-mekkaniżmi msemmija fl-Artikolu 3(1)(n);
j) kopji taċ-ċertifikati tas-sikurezza previsti mil-leġiżlazzjoni tal-Komunità u internazzjonali;
k) il-klassifikazzjoni tal-Pan European Game Information (PEGI) jew sistema ekwivalenti għall-pajjiżi li jadottaw metodu ta’ klassifikazzjoni differenti, dwar l-età minima tal-ġokaturi u d-deskritturi tal-kontenut, meta adottata; fin-nuqqas ta’ klassifikazzjoni bħal din, l-età minima tal-ġokaturi rakkomandata mill-produttur għall-użu tal-apparat;
2. Għal kull mudell ta’ apparat, il-produtturi jew l-importaturi għandhom iħejju, barra minn hekk, estratt tal-iskeda ta’ spjegazzjoni, miktub bit-Taljan, kemm f’format stampat kif ukoll f’format diġitali li ma jistax jitħassar, li għandu jsir disponibbli pubblikament, u li l-kontenut minimu tiegħu huwa dak imsemmi fil-paragrafu preċedenti minbarra l-ittri g), h) u i).
3. Kull apparat għandu jkollu l-iskeda ta’ spjegazzjoni msemmija fil-paragrafu 1 t’hawn fuq, li fejn possibbli għandha tinżamm ġewwa fih.
4. Għal kull mudell ta’ apparat, il-produtturi jew l-importaturi għandhom iħejju wkoll id-dokumentazzjoni teknika, miktuba bit-Taljan, kemm f’format stampat kif ukoll f’format diġitali li ma jistax jitħassar, li l-kontenut minimu tagħha huwa:
a) id-deskrizzjoni, akkumpanjata minn stampi bil-kulur, tal-iskeda tal-logħob, fejn preżenti;
b) id-deskrizzjoni teknika tal-mekkaniżmi adottati mill-produttur tal-iskeda tal-logħob, fejn preżenti, għall-kontroll tal-aċċess għall-iskeda stess;
c) id-deskrizzjoni tal-proċeduri adottati mill-produttur tal-iskeda tal-logħob, fejn preżenti, għall-installazzjoni tal-kodiċi eżegwibbli tas-software tal-logħob fl-iskeda stess;
d) id-deskrizzjoni teknika tas-soluzzjonijiet potenzjali adottati mill-produttur tal-iskeda tal-logħob, fejn preżenti, għall-aċċess għall-iskeda stess permezz tal-interfaċċja tal-komunikazzjoni disponibbli, li tindika d-dettalji tal-kontrolli, il-funzjonijiet relatati u t-tip ta’ operazzjonijiet previsti;
e) id-deskrizzjoni tal-karatteristiċi tekniċi, il-hardware u s-software, ta’ kull komponent tal-apparat u tal-modalitajiet tat-tħaddim relatati;
f) id-deskrizzjoni teknika tal-mekkaniżmi adottati għall-kontroll tal-aċċess għad-diversi komponenti tal-hardware u s-software tal-apparat, u kwalunkwe politiki tal-ġestjoni tal-password;
g) id-deskrizzjoni tal-mekkaniżmi predefiniti mill-produttur tal-apparat għall-aġġornament tal-memorji elettroniċi, fejn applikabbli;
h) id-deskrizzjoni tal-konnessjonijiet man-networks meħtieġa għall-interazzjoni bejn il-ġokaturi u għall-finijiet tal-logħba, fejn applikabbli, inkluża d-deskrizzjoni tal-karatteristiċi tas-sigurtà ta’ dawn il-konnessjonijiet u indikazzjoni ta’ fejn jinsabu l-komponenti li jiffurmaw l-infrastruttura tan-network.

ARTIKOLU 9
(REĠISTRU TAL-MANUTENZJONI)

1. Għal kull apparat għandu jiġi ppreparat mill-produttur jew l-importatur tal-apparat ir-reġistru tal-manutenzjoni; tali reġistru għandu jinżamm fiżikament mid-detentur tal-apparat jew issejvjat f’format tal-kompjuter mis-software preżenti fl-apparat.
2. Ir-reġistru tal-manutenzjoni jelenka l-manutenzjonijiet straordinarji ta’ kull apparat, filwaqt li jenfasizza għal kull intervent:
a) id-deskrizzjoni tal-manutenzjoni straordinarja u l-komponenti tal-apparat ikkonċernat;
b) id-data tat-twettiq tal-manutenzjoni straordinarja;
c) id-data ta’ identifikazzjoni tal-individwu li jwettaq il-manutenzjoni straordinarja.

ARTIKOLU 10
(OBBLIGU TA’ INFORMAZZJONI)

1. Il-produttur jew l-importatur għandu jwaħħal mal-apparat, b’tali mod li tiġi evitata l-alterazzjoni tagħhom u li jkunu viżibbli sew minn barra, pjanċa/i li fuqhom ikun hemm:
a) il-kodiċi ta’ identifikazzjoni tal-apparat;
b) il-prezz tal-logħba;
c) ir-regoli tal-logħba, mill-inqas bit-Taljan, anki f’forma mqassra;
d) l-età minima tal-ġokatur rakkomandata mill-produttur għall-użu tal-apparat, fin-nuqqas ta’ dak previst fl-ittra e) li jmiss;
e) il-klassifikazzjoni tal-Pan European Game Information (PEGI) jew sistema ekwivalenti għall-pajjiżi li jadottaw metodu ta’ klassifikazzjoni differenti, dwar l-età minima tal-ġokaturi, meta adottata;
f) il-klassifikazzjoni tal-Pan European Game Information (PEGI) jew sistema ekwivalenti għall-pajjiżi li jadottaw metodu ta’ klassifikazzjoni differenti, dwar id-deskritturi tal-kontenut, meta adottata.

KAPITOLU 3
(VERIFIKA TEKNIKA)

ARTIKOLU 11
(IL-KONTENUT U L-OBJETTIV TAL-VERIFIKA TEKNIKA)

1. Il-produttur jew l-importatur tal-apparat, sabiex iwettaq il-verifika teknika prevista fl-Artikolu 38(3) tal-Liġi Nru 388 tat-23 ta’ Diċembru 2000, u emendi sussegwenti, għandu jippreżenta, skont il-proċeduri stabbiliti minn dispożizzjonijiet sussegwenti tal-ADM, lil wieħed mill-OdV, filwaqt li javża wkoll lill-ADM, kampjun ta’ kull mudell tal-apparat jew l-apparat b’aktar minn post wieħed li għandu l-ħsieb li jipproduċi jew jimporta.
2. L-OdV għandu jibda il-verifika teknika fuq kull kampjun tal-mudell tal-apparat jew l-apparat b’aktar minn post wieħed, permezz tal-analiżi tal-iskeda ta’ spjegazzjoni, tad-dokumentazzjoni teknika u ta’ kull dokumentazzjoni relatata mal-modalità tat-tħaddim u mal-karatteristiċi tekniċi tal-apparat fornut mill-produttur jew l-importatur tal-istess apparat.
3. L-OdV, mingħajr preġudizzju għal dak previst fil-paragrafu li jmiss, għandu jivvaluta, fuq ir-responsabbiltà tiegħu, jekk għandux jipproċedi bit-twettiaq tal-attivitajiet ulterjuri indikati hawn taħt:
a) verifika viżiva ta’ barra u ta’ ġewwa tal-apparat anki fil-każ ta’ apparat b’aktar minn post wieħed;
b) spezzjoni tal-kodiċi sors tal-programm tal-logħba;
c) spezzjoni tal-interazzjoni tal-programm tal-logħba ma’ kwalunkwe software ieħor preżenti fl-apparat anki fil-każ ta’ apparat b’aktar minn post wieħed;
d) spezzjoni tal-proċedura tal-aġġornament tal-memorji elettroniċi;
e) spezzjoni tal-funzjonalitajiet li jippermettu l-konnessjoni ma’ networks tal-apparat anki fil-każ ta’ apparat b’aktar minn post wieħed;
f) spezzjoni tal-funzjonament, anki permezz ta’ strumenti u proċeduri ta’ simulazzjoni.
4. L-attivitajiet previsti fil-paragrafu preċedenti għandhom dejjem jitwettqu fil-każijiet kollha l-apparat ikollu mill-inqas waħda mill-funzjonalitajiet u/jew karatteristiċi li ġejjin:
a) funzjonalitajiet simili, anki b’mod indirett, għal dawk preżenti f’tipi ta’ apparat differenti minn dawk irregolati minn din id-dispożizzjoni;
b) funzjonalitajiet li jistgħu jinfluwenzaw ir-riżultat tal-logħba u jikkundizzjonaw ir-riżultat;
c) karatteristiċi li ma jippermettux li tiġi stabbilita b’ċertezza l-konformità mar-rekwiżiti previsti minn din id-dispożizzjoni.
Jistgħu jiġu identifikati funzjonalitajiet speċifiċi ulterjuri possibbli minn dipożizzjoni sussegwenti tal-ADM.
5. F’każ li jkun hemm il-ħsieb li jsiru modifiki għal mudell tal-apparat li diġà ġie ċċertifikat b’suċċess, il-produttur jew l-importatur għandu jippreżenta lil wieħed mill-OdV il-modifiki li għandu l-ħsieb li jagħmel. L-OdV għandu jivvaluta, fuq ir-responsabbiltà tiegħu, il-modifiki li se jsiru fuq l-apparat, filwaqt li jiddetermina wieħed mill-każijiet li ġejjin:
a) [bookmark: _Hlk62464689]jekk il-modifika proposti jirrigwardaw komponenti mhux sensittivi, l-OdV għandu jikkomunika dan lill-ADM, filwaqt li jindika l-modifiki misjuba f’rapport apposta;
b) jekk il-modifiki proposti jirrigwardaw komponenti sensittivi li jippermettu li l-karatteristiċi u l-funzjonament tal-apparat ma jiġux mibdula b’mod sostanzjali, l-OdV għandu jipproċedi bil-verifika teknika tal-modifiki proposti, u jiġġenera, f’każ ta’ riżultat pożittiv, verżjoni aġġornata tal-istess mudell ta’ apparat li diġà ġie ċċertifikat;
c) jekk il-modifiki proposti jirrigwardaw komponenti sensittivi li ma jippermettux li l-karatteristiċi u l-funzjonament tal-apparat jiġu mibdula b’mod sostanzjali, l-OdV għandu jipproċedi bil-verifika teknika billi jikkonfigura, eventwalment, l-apparat bħala mudell ġdid.

ARTIKOLU 12
(SPEJJEŻ TAL-KORPI TAĊ-ĊERTIFIKAZZJONI)

1. Il-ftehimiet stabbiliti mill-ADM mal-OdV jipprevedu, mill-inqas, li:
a) l-ispejjeż tal-verifika teknika għandhom f’kull każ jiġġarrbu mill-produtturi jew l-importaturi li jitolbuha;
b) l-ADM fl-ebda każ m’għandha tkun responsabbli bħala riżultat tal-eżitu ta’ tali verifika;
c) l-attivitajiet relatati ma’ kull verifika teknika għandhom jiġu konklużi fi żmien massimu ta’ 30 jum mid-data tal-preżentazzjoni tal-kampjun ta’ kull mudell ta’ apparat jew apparat b’aktar minn post wieħed;
d) l-ispejjeż finanzjarji massimi relatati mal-verifika teknika għandhom ikunu proporzjonati mal-valur kummerċjali tal-apparat jew apparat b’aktar minn post wieħed;	


KAPITOLU 4
(DISPOŻIZZJONIJIET TRANŻITORJI U FINALI)

ARTIKOLU 13
(DISPOŻIZZJONIJIET FINALI, TĦASSIR, DĦUL FIS-SEĦĦ)

1. Mid-data tad-dħul fis-seħħ ta’ din id-dispożizzjoni għandhom jitħassru:
a. XXXXXXXX
b. YYYYYYYY
2. Din id-dispożizzjoni għandha tidħol fis-seħħ fil-ħmistax-il jum wara dak tal-pubblikazzjoni tagħha fuq is-sit istituzzjonali tal-ADM.


°°°°°°°°°°°°°°°


Id-dispożizzjoni se tiġi ppubblikata fuq is-sit web tal-ADM għall-finijiet legali kollha.


Marcello Minenna
00143 – RUMA, via Mario Carucci 71
Tel. +39 065024 0000 e-mail: esempioadmufficio@adm.gov.it

